
Стручен труд
Theoretical paper

АРХИТЕКТОНСКАТА ПРОДУКЦИЈА НА АРХИТЕКТОТ 
БОРИС ДУТОВ ВО ПЕРИОДОТ ОД 1921 ДО 1940 ГОДИНА 

ВО ГРАДОТ СКОПЈЕ

Екатерина Намичева-Тодоровска
Универзитет „Гоце Делчев“, Штип

ekaterina.namiceva@ ugd.edu.mk

Петар Намичев
Универзитет „Гоце Делчев“, Штип

petar.namicev@ugd.edu.mk

Апстракт: Иван Артемушкин и Борис Дутов биле двајцата најпродуктивни 
архитекти за скопската архитектура од меѓувоениот период – проектираат во двата 
главни стилски концепти, академизам и модерна. Во овој труд ќе ја опфатиме 
архитектонската продукција на Борис Дутов преку презентација на неговите 
проекти преку техничка документација. Во периодот од 1921 до 1940 година 
проектира повеќе од 433 станбени објекти од секаков вид и десетици трговски и 
јавни објекти во градот Скопје. Во согласност со социјалната моќ на населението 
во градот, најголемиот дел од архитектонската продукција на Дутов била на објекти 
со скромен проектен репертоар, но преку кои Дутов, сепак, ја покажал својата 
умешност за виртуозна архитектонска композиција, најчесто во склад со вкусот на 
нарачателите со  модифициран академски манир.

Клучни зборови: архитект, академизам, архитектонска продукција, Дутов.

1.Вовед
Двајцата најпродуктивни архитекти за скопската архитектура од 

меѓувоениот период биле руските архитекти, овластени градежни инженери 
Иван Артемушкин (од 1930 до 1941 година со околу 432 проекти на станбени 
згради во Скопје и десетина јавно-стопански објекти) и Борис Дутов  кој од 
1921 до 1940 година со Биро „Вардар“ проектирал околу 433 проекти на 
станбени згради во Скопје и дваесетина јавно-стопански објекти. (Kaдијевић, 
1994).

И двајцата работат во периодот од 1921 до 1941 година кога проектираат 
применувајќи ги двата главни стилски концепти: академизмот и принципите 
на модерната архитектура. Стилската разнородност, колебливост и силното 
влијание на инвеститорите, што наметнало и примена на компромисни 
решенија, го одредиле профилот на архитектонската продукција на тој 
период. (Грчев, 2003).

Артемушкин и Дутов создале проекти во сите стилски концепции кои 
егзистирале во тоа време. Стилската хетерогеност била плод на напорите 
кои оделе во правец на пронаоѓање на нови естетски вредности, од една 
страна, а од друга страна, биле резултат на прилагодување кон желбите на 
инвеститорите.

Борис Дмитриевич Дутов (1894, Русија – 1941, Скопје) во 1912 година се 
запишува на Императорскиот универзитет во Петроград, а во 1920 година се 
доселува во Скопје (непознато е со кој бегалски транспорт доаѓа). Од 1920 до 
1922 година бил ангажиран како надзорен инженер во Техничкото одделение 
на Општината во Скопје. Во 1921 година добива дозвола за претприемачка 
пракса од Општината на Скопје, а во 1923 година го отвора своето Техничко 
биро „Вардар“ со приватна инженерска пракса.

Слика 1
Потпис на арх. Борис Дутов на проектите од техничката документација

По проектите и изведбата на неколку атрактивни станбени објекти 
во периодот од 1922 до 1925 година, како палатата на Икономови (1922 
година), на браќа Рибаревиќ (1923), Дутов станал баран архитект-проектант 
и претприемач чија продукција од 1925 до 1932 година е импозантна со 
370 објекти (од кои најголемиот број станбени згради) каква што ниту еден 
друг скопски архитект ја немал. Кон неговата архитектонска продукција 
се бележат и десетина реализирани јавни објекти на кои бил ангажиран во 
периодот од 1927 до 1932 година и десетици помали трговско-занаетчиски 
објекти, најмногу лоцирани во стариот дел на Скопје, на левиот брег на 
Вардар (Грчев, 2003).

Во периодот од 1921 до 1940 година проектира повеќе од 433 станбени 
објекти од секаков вид и десетици трговски и јавни објекти во градот Скопје. 
(Константиновски, 2001). Проектирал мноштво индивидуални семејни куќи, 

Ekaterina Namicheva-Todorovska, Petar Namichev

семејни станбени згради (околу 322 објекти) како и стопански и трговски 
објекти (Кино „Вардар“, Клубот на скопските Евреи, мали трговски дуќани, 
занаетчиски работилници и друго).

Слика 2 
Архивски документ, технички цртеж од фасадата на 

Клубот на скопските Евреи1

Престанокот на работата на Дутов ја објаснуваме со податоците од 
Социјалното здравствено одделение на Општината во Скопје од 23.12.1940 
година кога Дутов на 46-годишна возраст бил регистриран како бивш архитект 
во многу лоша здравствена состојба со дијагноза Т.Б.Ц. и ужасна економска 
немоќ. Болеста била веројатно причината за престанокот на работата на 
Дутов. Тогаш нема реализација ниту на еден проект, додека следните години 
се со намалена дејност на многу едноставни скромни објекти.

Какви било понатамошни податоци за животот на Дутов не се познати 
ниту, пак, тој се појавува со каква било архитектонска дејност, што наведува 
на заклучокот дека веројатно во текот на 1941 година починал. Борис Дутов, 
иако е еден од најмладите архитекти-руски бегалци кои работеле во Скопје 
(според документи од 1940 година, тогаш бил на 46-годишна возраст), сепак 
заедно со Артемушкин се најпродуктивните проектанти на станбени и на 
стопански објекти во градот.

1  Веднаш по Првата светска војна се состанале неколку видни граѓани при што било решено 
да се формира „Клуб на скопјанските Евреи“ кој добил одобрување од окружниот началник 
во 1920 година. „Ел Клуб“ (Клубот на скопските Евреи) било хуманитарно здружение на 
стопанственици. Тие материјално ги помагале сиромашните. Делеле прехранбени продукти, 
дрва за огрев и облека за децата. За учениците набавувале книги и училишни материјали. 
(Фонд на холокаустот на Евреите во Македонија, Скопски еврејски друштва).

2. Архитектонската продукција на Дутов во периодот од 1921 до 
1940 година

Во периодот од 1921 до 1940 година Дутов проектирал повеќе од 433 
станбени објекти од секаков вид и десетици трговски и јавни објекти во 
Скопје.

Табела 1: Творечкиот опус на Борис Дутов по години

Листа на јавни објекти:

	• 1927 – 1928: Десетици дуќани во Старата чаршија;
	• 1928: Индустриски објект – мелница со работнички станови – 

сопственост на Јусуф Морина (не постои);
	• 1928: Клуб на скопските Евреи (не постои);
	• 1928: Трговско-станбен објект „Пасаж Ароести“(не постои). Ова е 

првиот трговски центар во Скопје со дуќани во низа распоредени 
околу квадратен атриум. Првиот кат од објектот е со станбена 
намена;

	• 1928: Трговски објект во Старата скопска чаршија на браќата 
Ароести (не постои);

	• 1929: Кино „Вардар“, сопственик Мемед Бајрам, ул. „Крал Петар“ 
(постои – видоизменет објект);

	• 1932: Хотел со киносала, сопственост на браќа Рибаревиќ, ул. 
„Пашиќева“ бр. 26 (не постои).

Слика 3
Проект од изгледот на челната фасада на хотелот на браќата Рибаревиќ, 
изграден во 1932 година веднаш до Кранговата палата и исечок од написот 

„Један нов велики хотел у Скопљу“/ „Еден нов голем хотел во Скопје“ (весник 
„Вардар“, Скопје, 1932, бр. 7, стр. 5)

3. Борис Дутов и неговиот проектантски печат врз станбената 
изградба на Скопје

Најголемиот број на изградени објекти на Дутов, за жал, биле урнати 
во земјотресот од 1963 година, но и во подоцнежната интензивна обнова 
на централното јадро на постземјотресно Скопје (Томовски, 2003). За 
овие објекти кои го сочинувале во најголем процент станбеното ткиво на 
десната, „европска“ новоформирана урбана целина на градот, воопшто и не 
постојат зачувани ниту фотографски документи преку кои би можеле да ја 
изградиме сликата за градот, а со тоа не би можеле ниту да ја носиме како 
визуелна меморија. Токму затоа сметаме дека за целовитоста на културната 
меморија за градот Скопје е од исклучителна важност да бидат акцентирани 
и проектите од најмаркантните објекти од продукцијата на Дутов затоа што 
тие се единствениот визуелен материјал што го имаме зачувано во архивите 
воопшто.

За разлика од преостанатите многу поискусни проектанти, руски 
архитекти, во Скопје, Дутов во 1921 година решил да отвори сопствено 
Техничко биро „Вардар“, а паралелно со тоа од 1923 година започнал 
со претприемачка работа (Тошева, 1999), особено што уште во текот на 
1922 година бил со реноме за да ги добие проектантските предизвици за 
големи повеќесемејни објекти, како оние на семејствата Икономови и Натан 
Арон. Сепак, во согласност со социјалната моќ на населението во градот, 

најголемиот дел од архитектонската продукција на Дутов била на објекти со 
скромен проектен репертоар, но преку кои Дутов, сепак, ја покажал својата 
умешност за виртуозна архитектонска композиција, најчесто во склад со 
вкусот на нарачателите со модифициран академски манир (Томовски, 2003).

Едносемејни станбени објекти во академизам:
	• 1922: Индивидуален станбен објект на Марија и Милан Поповиќ 

(не постои);
	• 1923: Индивидуален станбен објект на  Вида Коен (не постои);
	• 1923: Индивидуален станбен објект на Јован Поп Трајковиќ (не 

постои);
	• 1923: Индивидуален станбен објект на Димитрија Рибаревиќ 

(постои во „адвокатска улица“, Скопје);
	• 1924: Индивидуален станбен објект на Михајло Хаџи Антевиќ (не 

постои);
	• 1925: Индивидуален станбен објект на Арон Сури (не постои);
	• 1927: Индивидуален станбен објект на рабинот Моша Бехар (не 

постои);
	• 1928: Индивидуален станбен објект на Никола Лазаревиќ (не 

постои);
	• 1928: Индивидуален станбен објект на Никифор Костиќ (не постои).

Tabela 2: Листа на објекти со година на проект, сопственик и техничка 
документација.

Година Сопственик Техничка документација
1925 
година

Индивидуален 
станбен објект 
на  Арон Сури

1927 
година

Индивидуален 
станбен објект 
на рабинот 
Моша Бехар

1928 
година

Индивидуален 
станбен објект на 
Никола Лазаревиќ

1928 
година

Индивидуален 
станбен објект на 
Никифор Костиќ
Објект во кој 
Дутов отстапува 
од вообичаениот 
академски приод 
во конципирањето 
на фасадите, 
и го поставува 
концептот на 
расчленети фасади 
на вертикални 
правоаголни 
волумени – по кој ќе 
стане препознатлив 
во скопската 
архитектонска 
слика.

4. Едносемејни станбени објекти – „модернизирани“ варијанти на 
еклектичниот стил

Најголемиот број на проекти кои Дутов ги создал во најпродуктивниот 
период од неговата архитектонска пракса од 1926 до 1932 година (околу 
370 станбени објекти) се одликуваат со доминантен академски манир 
на целокупната фасадна композиција, но сепак акцентот на деталите е 
интерпретиран преку слободно сецесиско моделирање, што ќе прерасне 
во своевиден проектантски печат на Дутов (Несторовић, 1973). Особено 
впечатливи се аголните решенија на објектите на Дутов, каде речиси без 
исклучок го застапува постепеното повлекување на висината на калканскиот 
надзидок, од централниот вертикален фронт, кон страничните завршни 
фасади, или обратно, преку чие плитко повлекување пак во основата, креира 
динамична, но елегантна фасадна композиција, акцентирана понекогаш и со 
плитки пиластри. Страничните фасади најчесто се конципирани од чисти 
површини во кои биле аплицирани еклектични декоративни елементи, но со 
голема доза на одмереност, што им дава на објектите извонреден рафиниран  
дух (Грчев, 2003).

Листа на „модернизирани“ едносемејни станбени објекти:
	• 1927: Индивидуален станбен објект на Милутин Стошиќ (не 

постои);
	• 1928: Индивидуален станбен објект на Александра Маневиќ (не 

постои);
	• 1929: Индивидуален станбен објект на Зора Кангрга (не постои);
	• 1929: Индивидуален станбен објект на Онче Андоновиќ (не постои);
	• 1929: Индивидуален станбен  објект на Стојан Бојовиќ (не постои);

	• 1929: Индивидуален станбен објект на браќа Крајичанец (не 
постои);

	• 1929: Индивидуален станбен објект на Аритон Дамјановиќ (не 
постои);

	• 1930: Индивидуален станбен објект на Александра Јовановиќ (не 
постои);

	• 1931: Индивидуален станбен објект на браќа Новаковиќ (не постои);
	• 1931: Индивидуален станбен објект на Жарко Максимовиќ (не 

постои);
	• 1932: Индивидуален станбен објект на Тодор Буновиќ (не постои);
	• 1932: Индивидуален станбен објект на Демостен Нановиќ (не 

постои);
	• 1938: Индивидуален станбен објект на Сотир Марковиќ (не постои).

  Слика 4
Едносемејни станбени објекти од архитектот Борис Дутов

THE ARCHITECTURAL PRODUCTION OF ARCHITECT BORIS DUTOV 
IN THE PERIOD OF 1921-1940 IN THE CITY OF SKOPJE



 166

5. Заклучок
Борис Дутов е еден од двајцата најпродуктивни архитекти во Скопје 

во периодот меѓу двете светски војни. Трагата за постоењето на овој 
архитект ја согледуваме преку преживеаните објекти од периодот како и од 
архивските документи со техничката документација. Творечкиот опус на 
Дутов е претставен во овој труд преку преглед на дел од неговите проекти, 
повеќе од 433 станбени објекти од секаков вид и десетици трговски и јавни 
објекти во Скопје, во периодот од 1921 до 1940 година. Најголемиот број 
на проекти кои Дутов ги создал се одликуваат со доминантен академски 
манир на целокупната фасадна композиција, но сепак акцентот на деталите 
е интерпретиран преку слободно сецесиско моделирање, што ќе прерасне во 
своевиден проектантски печат на Дутов.

The Architectural Production of Architect Boris Dutov in the Period of 1921-1940 
in the City of Skopje

Abstract: Ivan Artemushkin and Boris Dutov were the two most productive 
architects for Skopje architecture from the interwar period, designing in the two 
main stylistic concepts, academicism and modernism. In this paper, we will cover the 
architectural production of Boris Dutov through the presentation of his projects through 
technical documentation. In the period from 1921 to 1940, Dautov designed more than 
433 residential buildings of all kinds and dozens of commercial and public buildings in 
the city of Skopje. According to the social power of the city’s population, most of Dutov’s 
architectural production was on buildings with a modest project repertoire, through which 
Dutov showed his skill for virtuoso architectural composition, mostly in line with the taste 
of the commissioners in a modified academic manner.

Keywords: architect; academicism; architectural production; Dutov.

